
Tema   
  

Iha Domingu XXXIV Tempu Komún nian, ita selebra Solenidade Na’i Jezús Kristu, Liurai 

Lalehan no Rai nian. Leitura sira domingu ne’e nian ko’alia mai ita ona-ba Maromak nia 

Reinu (Reinu ne’ebé Jezús mak liurai). Reinu ne’e mak realidade ida ne’ebé Jezús kuda, 

dixípulu sira simu bolun atu harii iha istória (liuhusi domin) no sei iha nia tempu definitivu 

iha mundu ne’ebé sei mai. 

Leitura dahuluk utiliza imajen Bibi-Atan Di’ak nian  atu aprezenta Maromak no define ninia 

relasaun ho ema sira. Imajen subliña, husi parte ida, Maromak nia autoridade no Ninia papél 

iha kondusaun ema nian iha dalan sira istória nian; no husi parte seluk, subliña Maromak nia 

preokupasaun, kariñu, kuidadu, domin ba nia Povu. 

Evanjellu aprezenta mai ita kuadru dramátiku ida, “liurai” Jezús ne’ebé interpela ninia 

dixípulu sira kona-ba domin ne’ebé partilla ho maun no biin-alin sira, liuliu sira ne’ebé kiak, 

fraku, la iha protesaun. Kestaun mak ne’e: egoízmu, taka iha an rasik, indiferensa ba maluk 

ne’ebé terus, la hetan fatin iha Maromak nia Reinu. Ema ne’ebé insiste atu lori nia moris tuir 

kritériu sira-ne’e sei hela iha Reinu nia ninin. 

Iha leitura daruak, Paulo fó hanoin ba sarani sira, katak ema fiar-na’in nia dalan nia rohan 

mak partisipasaun iha “Maromak nia Reinu” moris nakonu nian, iha ne’ebé Kristu lori ita bá. 

Iha Reinu definitivu ne’e, Maromak sei hatudu an iha buat hotu no sei atua nu’udar sasán 

hotu nia Na’i (vers. 28). 

 

 

LEITURA I – Ez 34,11-12.15-17 
 

Ezequiel mak “profeta esperansa nian”. Desterradu iha Babilónia husi 597 mK (iha Joaquin 

nia ukun, bainhira Nabucodonosor konkista Jerusalém ba dala uluk no deporta ba Babilónia 

klasse dirijente país nian), Ezequiel ezerse iha-ne’ebá ninia misaun profétika entre judeu sira 

desterra iha ne’ebá. 

Faze dahuluk ministériu Ezequiel nian hala’o entre 593 mK (data ninia bolun nian) no 586 

mK (data tropa sira Nabucodonosor nian harahun Jerusalém no ba dala rua lori  sai judeu sira 

ba Babilónia). Iha faze ne’e, Ezequiel buka halakon esperansa falsa sira katak sira-nia terus 

atu remata ona, no haklaken katak sira-nia dadur sei kleur... Sira sei la fila lalais ba 

Jerusalém, maibé ema sira ne’ebé hela iha Jerusalém (no kontinua hakbarak sira-nia salan no 

infidelidade) sei mai hamutuk ho sira iha Babilónia. 

Faze daruak ministériu Ezequiel nian hahú husi 586 mK, to’o besik 570 mK. Hela iha rai 

estranjeiru, lahó Templu, lahó amlulik no kultu, desterradu sira moris iha dezesperu no 

duvida kona-ba Maromak nia laran-di’ak no domin. Ezequiel, iha faze ne’e, buka habiit sira-

nia esperansa no tranzmite ba Povu serteza katak Maromak la husik no la haluha sira. 

Testu ne’ebé aprezenta mai ita ohin pertense ba faze daruak Ezequiel nia ministériu nian. 

Depoizde denunsia “bibi-atan aat sira” ne’ebé esplora no abuza Povu no lori ba dalan sira 

mate no desgrasa nian, to’o iha katástrofe finál Jerusalém nian no Ezíliu (kf. Ez 34,1-9), 

profeta fó sai kona-ba tempu foun ne’ebé atu mai, iha ne’ebé Maromak rasik lori nia Povu no 

bali nia bibi sira. Ne’e mak orákulu esperansa nian, ne’ebé loke istória foun no propoin futuru 

foun ba Maromak nia Povu. 

MENSAJEN 

 

Iha Antigu Médio Oriente, títulu “bibi-atan” nian baibain fó ba maromak no liurai sira. Ne’e 

mak títulu espresivu ida iha sivilizasaun sira ne’ebé moris husi agrikultura no hakiak bibi 

nian. Metáfora haktuir aspetu rua, autoridade ema nian: bibi-atan mak, tempu hanesan, xefe 

ida ne’ebé dirije ninia luhan no maluk ne’ebé akompaña bibi sira iha sira-nia dalan ba duut 

sira ne’ebé fó moris. 

Aleinde ne’e, bibi-atan mak ema forte, ho kbiit atu defende ninia bibi sira kontra balada fuik 

sira,; no nia mós delikadu ho nia bibi sira. Nia koñese ida-idak nia estadu no nesesidade, 

ko’us sira ne’ebé fraku no moras, hadomi sira no trata ho laran-di’ak. Ninia autoridade bazeia 

ba entrega no domin. 

No iha baze ne’e mak Ezequiel tau relasaun sira ne’ebé liga Maromak ho Israel. 

Ba Povu ne’ebé bibi-atan ema nian (liurai sira, amlulik sira no klase dirijente) trata aat, 

profeta fó sai tempu foun ne’ebé Jahwéh sei asume funsaun bibi-atan ba nia Povu. Oinsá 

Maromak hala’o funsaun ne’e? 

Maromak sei tau matan ba nia bibi sira no iha interese ba sira. Iha momentu ne’e, bibi sira 

namkari iha rai estranjeiru, ho akontesimentu dramátiku sira ne’ebé lori mate no laran-susar 

ba bibi sira; maibé Maromak, Bibi-Atan Di’ak, sei halibur sira, lori sira ba rai rasik no gia 

sira ba fatin ho duut matak no hakmatek (vers. 11-12). 

Maromak, Bibi-Atan Di’ak mós, sei bá buka bibi ne’ebé lakon, tau matan ba ida ne’ebé 

kanek no moras, hein ida ne’ebé bokur no forte (vers. 16); aleinde ne’e, nia rasik sei tesi lia 

ba konflitu sira entre sira ne’ebé kbiit-na’in no sira ne’ebé fraku liu, atu la iha ema seluk 

ne’ebé sama ema fraku sira nia direitu (vers. 17). 

 

 

LEITURA II – 1 Cor 15,20-26.28 
 

Iha viajen misionária daruak, Paulo to’o iha Corinto, husi Atenas, no hela iha ne’ebá ba fulan 

18 (tinan 50-52). Tuir Apóst 18,2-4, Paulo hahú serbisu iha Priscila no Áquila nia uma, kazál 

ida judeu-sarani. Iha sábadu, nia ko’alia iha sinagoga. Ho Silvano no Timóteo iha Corinto (2 

Cor 1,19; Apóst 18,5), Paulo konsagra an tomak ba anúnsiu Evanjellu nian. Maibé la kleur 

de’it iha konflitu ho judeu sira no sira duni nia husi sinagoga. 

Biar nune’e, nu’udar rezultadu husi Paulo nia pregasaun moris mai komunidade sarani 

Corinto nian. Maioria membru sira komunidade nian husi orijen grega, maski enjerál, husi 

kondisaun ki’ik no kiak (kf. 1 Cor 11,26-29; 8,7; 10,14.20; 12,2); maibé iha mós elementu 

orijen ebraika nian (kf. Apóst 18,8; 1 Cor 1,22-24; 10,32; 12,13). 

Komunidade laran manas no badinas; maski nune’e, sira iha perigu ambiente korruptu nia 

laran no bele hetan influénsia husi ambiente ne’e. Iha kontestu ne’e ita bele komprende 

problema ruma ne’ebé komunidade enfrenta no haktuir iha Surat Dahuluk ba sarani sira 

Corinto nian: morál fraku (kf. 1 Cor 6,12-20; 5,1-2), gossip, istóri malu, hadau malu (kf. 1 

Cor 1,11-12), babeur husi sabedouria filozófika jentiu nian ne’ebé introdús iha Kreda ho 

vernís sarani taka iha leten (kf. 1 Cor 1,19-2,10)… Iha komunidade Corinto nian, ita haree 

difikuldade atu fiar sarani tama iha ambiente opozisaun nian, marka ho kultura jentiu nian no 

valór sira ne’ebé kontráriu ho pureza mensajen evanjélika. 

Pontu ida ne’ebé difisil atu tau hamutuk dadus sira fiar sarani nian ho valór sira mundu gregu 

nian mak kestaun moris-hi’as nian. Judaízmu aseita mate sira nia moris-hi’as (toman atu 

haree ema iha ninia unidade), ba mentalidade grega ne’e mak problema sériu ida. Kultura 

grega hetan influénsia maka’as husi filozofia dualista, nune’e haree ba isin nu’udar realidade 

negativa ida no klamar nu’udar realidade aas no ideál. Aseita katak klamar moris ba nafatin 

la’ós difisl ba mentalidade grega… Problema mak aseita ema totál nia moris-hi’as: se ema 

(tuir mentalidade grega) forma husi klamar no isin, oinsá ita bele ko’alia kona-ba ema nia  

moris-hi’as? 

 

MENSAJEN 

 

Hasoru Corinto oan sira nia objesaun no dúvida sira, Paulo hahú husi Kristu nia moris-hi’as 

(kf. 1 Cor 15,1-11), atu konklui katak ema hotu ne’ebé identifika an ho Kristu sei moris hi’as 

mós (kf. 1 Cor 15,12-34). 

Ita-nia testu hahú ho afirmasaun katak “Kristu moris hi’as husi mate sira, nu’udar fuan 

dahuluk husi sira ne’ebé mate ona” (vers. 20). Ninia moris-hi’as la’ós kazu úniku no oinseluk 

liu, maibé kazu dahuluk. “Dahuluk” labele hanoin de’it iha sentidu kronolójiku, maibé liuliu 

iha sentidu prinsípiu ativu ba mane no feto hotu nia moris-hi’as. Maromak halo Kristu sai 

prinsípiu (inísiu) ba umanidade foun ida; ninia moris-hi’as dada ho Nia “oan sira hotu” – 

katak, ema hotu ne’ebé identifika an ho Nia, ne’ebé hakohak ninia proposta moris nian no 

tuir Nia – atu hetan moris nakonu no rohan-laek (vers. 21-23). 

Umanidade foun ne’e nia destinu mak Maromak nia Reinu. Maromak nia Reinu sei sai 

realidade ida iha-ne’ebé egoízmu, injustisa, moris-mukit, terus, ta’uk, salan, no mate mós 

(inimigu sira moris nian no ema nian) sei lakon ba nafatin, basá Kristu manán sira ho modu 

definitivu (vers. 24-26). Iha Reinu definitivu ne’e, Maromak sei hatudu An iha buat hotu no 

sei atua nu’udar sasán hotu nia Na’i (vers. 28). 

Paulo nia reflesaun fó hanoin ba sarani sira katak fiar-na’in sira nia dalan nia rohan mak 

partisipasaun iha “Maromak nia Reinu”, Reinu moris nakonu no definitivu, ne’ebé Kristu 

mak sai matadalan mai ita. 

 

 

EVANJELLU – Mt 25,31-46 
 

Juizu finál mak konkluzaun ba aikanoik tolu molok ida-ne’e (“aikanoik atan fiél no infiél” – 

kf. Mt 24,45-51; “aikanoik virjen matenek no beik-teen” – kf. Mt 25,1-13; “aikanoik talentu 

sira-nian” – kf. Mt 25,14-30). Iha testu ohin nian no aikanoik tolu ne’e mosu grupu rua 

ne’ebé hatudu hahalok lahanesan bainhira hein Na’i Jezús ne’ebé atu mai. Autór testu nian 

hatudu saida mak sei akontese ba ema sira ne’ebé mantein matan-moris/vijilante no 

preparadu ba Na’i ne’ebé mai. 

Mateus nia katekeze dirije ba komunidade sarani (dekáda 80) ne’ebé lakon tiha ona 

entuziazmu inisiál ba Jezús ne’ebé atu mai harii ba nafatin ninia Reinu. Sira la iha ona 

interese, moris iha komodizmu, sira-nia fiar sai morna, ladún ezijente no kompromete an; iha 

difikuldade sira nia oin, sira husik komunidade no hewai Evanjellu… 

Mateus, tan preokupa ho situasaun, buka hamoris fali fiar no halakan entuziamu ba 

kompromisu. Nia halo ida-ne’e liuhusi katekeze ida ne’ebé konvida ba vijilánsia eh matan 

moris, bainhira hein enkontru finál ho Kristu. 

Mateus, iha testu ohin nian, hatudu ba sarani sira ninia komunidade nian, saida mak sira hotu, 

fiél eh la fiél ba Jezús nia Evanjellu, sei hasoru iha sira-nia dalan nia rohan. 

 

MENSAJEN 

 

Aikanoik juízu finál nian hahú ho introdusaun ida (vers. 31-33) ne’ebé aprezenta kuadru 

“Oan Mane” tuur iha ninia tronu, haketak ema sira “hanesan bibi-atan haketak bibi-malae 

husi bibi-timur”. 

Hafoin, mai diálogu rua. Ida, entre “liurai” no “bibi-malae sira” ne’ebé horik iha nia sorin 

loos (vers. 34-40); ida seluk, entre “liurai ho bibi-timur sira” iha ninia sorin karuk (vers. 41-

46). Iha diálogu dahuluk, “liurai” simu “bibi-malae” sira no konvida atu simu liman-rohan 

“Reinu” nian; iha diálogu daruak, “liurai” hadook “bibi-timur” sira atu la tama iha “Reinu”. 

Tanba sá? Kritériu ida-ne’ebé mak “liurai” uza atu simu balun no hewai sira seluk? 

Buat ne’ebé desizivu, tuir Mateus nia perspetiva, mak atitude domin eh indiferensa nian ba 

Jezús nia maun no biin-alin sira ki’ik liu, moris iha situasaun aat liu nesesidade nian – 

hamlaha, hamrook, la’o rai, la iha hatais, moras, iha dadur laran… Jezús identifika An ho 

ki’ik-oan sira, kiak sira, fraku sira, marjinalizadu sira; hatudu domin no solidariedade ba ema 

kiak katak halo ba Jezús rasik no hatudu egoízmu no indiferensa ba ema kiak hanesan halo ba 

Jezús rasik. 

Liafuan “maun no biin-alin” iha signifikadu rua. Iha sentidu jenériku, liafuan “maun no biin-

alin” atu dehan ema naran de’it; iha ne’e, Jezús nia ezortasaun konvida ema sira ne’ebé 

hakarak tama iha Reinu atu bá hasoru ema naran de’it ne’ebé hamlaha, hamrook, la’o rai, isin 

tanan, moras eh iha dadur laran, atu hatudu domin no solidariedade. Iha sentidu kloot liután, 

liafuan “maun no biin-alin” refere ba membru sira komunidade sarani nian… Maski nune’e, 

grupu rua ne’e la haketak malu; no posivel katak Mateus refere ba realidade rua hotu. 

Ezortasaun ne’ebé Mateus lansa ba ninia komunidade sarani (no ba komunidade tempu no 

fatin hotu nian) kona-ba sai matan moris no neon-na’in (tema boot “diskursu eskatolójiku 

nian” iha kap. 24-25) hetan naroman ho juízu finál ne’e. Kritériu ne’ebé deside ba entrada iha 

Reinu mak moris iha domin no solidariedade ba ema kiak sira, ema ki’ik sira, ema ne’ebé la 

hetan protesaun, ema marjinalizadu sira. Ezortasaun ne’e dirije ba komunidade ida ne’ebé la 

tau atensaun ba domin ba maluk sira ne’e. Ema sira ne’ebé moris atitude sira-ne’e labele halo 

parte ba Reinu. 

Mateus nia objetivu atu aprezenta sena juízu ida-ne’e mak halo katekeze ida kona-na kritériu 

sira atu tama iha Reinu. Mateus hatudu Kristu nia identifikasaun ho ema ne’ebé hamlaha, 

ema abandonadu, ema ki’ik sira, la iha protesaun: sira hotu membru Kristu nian no la hadomi 

sira signifika la hadomi Kristu. Dehan katak hadomi Kristu no la moris tuir Kristu, iha domin 

ba ema hotu,  signifika lia-bosok no inkoerénsia. 

Maromak kondena ema aat sira (“bibi-timor sira”) ba infernu? Lae. Maromak la kondena ema 

ida. Ema mak kondena eh la kondena an, bainhira nia la aseita eh aseita moris ne’ebé 

Maromak oferese ba nia. No iha ema ruma ne’ebé, konxiente kona-ba buat ne’e nia 

importánsia, hewai domin no hili, ho modu definitivu, egoízmu, orgullu, auto-sufisiénsia – 

katak, hadook an ho modu definitivu husi Maromak no Reinu? Iha ema ruma ne’ebé, 

komprende opsaun sira ne’e nia sentidu-laek, ulun toos ba nafatin? 

Entaun, tanba sá mak Mateus halo Maromak ko’alia ba “bibi-timor” sira: “imi hadook   an 

husi ha’u, ho malisan ba ahi rohan-laek ne’ebé hadia hela ba diabu ho nia anju sira?” 

Tanba Mateus mak pregadór ne’ebé uza téknika nia tempu nian no gosta uza ilas maka’as 

ne’ebé kona auditóriu no sadik sira. Mensajen mak ne’e: egoízmu no indiferensa ba maluk la 

hetan fatin iha Maromak nia Reinu.  


